
Svim medijima – dostavlja se
Neophodno omogućiti finansiranje i rad Agencije za prevenciju i koordinaciju borbe protiv korupcije
Na Konferenciji povodom Međunarodnog dana borbe protiv korupcije izražena zabrinutost zbog nedostatkna političke volje, te zbog nedovoljne efikasnosti i osposobljenosti institucija da provode zakone i suzbijaju korupciju
Sarajevo, 12. decembar 2011. – Transparency International Bosne i Hercegovine (TI BiH) održao je u Parlamentarnoj skupštini BiH konferenciju povodom 9. decembra, koji se širom svijeta obilježava kao Međunarodni dan borbe protiv korupcije.
Prvo dio Konferencije bio je posvećen institucionalnom kontekstu suzbijanja korupcije u BiH i regionu, o čemu su govorili Božo Mihajlović, tužilac u Tužilaštvu BiH, Nataša Đurović, zamjenica ravnatelja USKOK–a iz Hrvatske, Branko Petrić, predsjednik Centralne izborne komisije BiH, Rok Praprotnik, zamjenik predsjednika Agencije za suzbijanje korupcije Slovenije, te Cornelia Abel koordinator Transparency International za Jugoistočnu Evropu.

Na samom početku Konferencije, prisutnima se obratio Peter Sorensen, šef Delegacije Evropske unije u BiH, naglasivši neopnost sprovođenja antikorupcijskih reformi kao jednog od osnovnih uslova za ulazak BiH u EU. Sorensen je podsjetio i na nedostatak napretka u borbi protiv korupcije, uzrokovan nedostatkom  političke volje da se preduzmu konkretne mjere, upozoravajući da političke strukture moraju hitno djelovati ukoliko se želi uhvatiti priključak sa zemljama regiona.

U drugom panelu analizirana je primjena Strategije za borbu protiv korupcije BiH o čemu su govorili Sead Lisak, direktor Agencije za prevenciju i koordinaciju borbe protiv korupcije, Vjekoslav Vuković, šef delegacije BiH pri GRECO-u, Srđan Blagovčanin, izvršni direktor TI BiH, te predstavnica Delegacije EU u BiH Brigitte Kuchar. 
Generalni zaključci diskusije pokazali su da BiH još uvijek nema dovoljno osposobljene institucije za provođenje zakona, kao što to imaju Hrvatska i Slovenija, te da se kroz zakonski okvir mora omogućiti kako pravosuđu, tako i ostalim institucijama da nesmetano istražuju slučajeve korupcije, da efikasnije sankcionišu počinioce i da se ojačaju nadležnosti institucija. U fokusu je bila Agencija za prevenciju korupcije i koordinaciju borbe protiv korupcije koja još uvijek nije osposobljena za rad, te nije obezbijeđen budžet za njeno funkcionisanje, zbog čega su državne institucije pozvane da hitno obezbijede sredstva i omogući rad Agencije, kao i provođenje Strategije za borbu protiv korupcije. 

Učesnici su se složili da su se BiH vlasti do sada samo formalno bavile borbom protiv korupcije, dok je potpuno izostala akcija ili konkretni rezultati, te da je neophodan pritisak na vlasti kao jedina motivacija za ispunjavanje uslova za priključenje EU. U protivnom, institucionalni sistem će se dodatno urušiti, a svakim danom kašnjenja u provođenju reformi, BiH udvostručava obaveze i napore koje će kasnije morati uložiti kako bi sustigla susjedne zemlje. 
